
Мақалада  автор  «Байқоңыр»  кешенінің  құқықтық  мәртебесінің  ерекшелігін
қарастырады,  сонымен  қатар  «Байқоңыр»  кешенінің  құқықтық  реттелуінің  кейбір
мәселелеріне тоқталған.

Ғарыш айлағы болып табылатын Байқоңыр қаласы Қазақстан Республикасының
территориясында орналасқан бірыңғай кешен болып табылады. «Байқоңыр»  кешені бір
мезгілде екі құқықтық өрісте қызмет етеді: қазақстандық және ресейлік.

1991  жылы КСРО ыдырағаннан және одақтық республикалар өз тәуелсіздігін
жариялағаннан кейін жаңа мемлекеттер арасында саяси-территориалдық ажырату және
бұрынғы Одақтың мемлекеттік мүлкін бөлу мәселесі орын алды.  Халықаралық құқық
субъектілері атанған екі тәуелсіз мемлекет өз қатынастарын халықаралық құқықтың
жалпы қағидалары мен нормаларына сәйкес,  халықаралық екі жақты келісімдер арқылы
орнатуы қажет болды.

КСРО ыдырауы барысындағы территориялық-құқықтық мәселелерінің бірі болып
Қазақстан Республикасының аумағында орналасқан Байқоңыр мәртебесі танылды.  Кеңес
Одағының әрекет етуі барысында Байқоңыр аумағында «Байқоңыр»  ғарыш айлағынан
және оған тиесілі инженерлік-технологиялық,  қаланың әлеуметтік және әкімшілік
инфрақұрылымынан,  жылжымалы және жылжымайтын мүлік объектілерінен,  байланыс
құралдарынан, теле және радио хабар, кешеннің қызмет етуін және қорғауды қамтамасыз
ететін қорғаныс және азаматтық тұлғаларды қамтитын үлкен кешен құрылған болатын.

«Байқоңыр»  кешені объектісін пайдалану тек халықаралық тәжірибе негізінде,  екі
жақты ынтымақтастық негізінде және халықарылық құқық аясында пайдалану мәселесі
анық тұрды.

Осы мақсатта халықаралық тәжірибеде аумақты халықаралық жалдау институты
пайдаланылады:  белгілі бір мақсатта және білгілі бір шарттарда бір мемлекетпен келесі
мемлекетке келісімшарт негізінде өзінің аумағының бөлігін немесе осы аумақта
орналасқан объектілерді немесе құрылыстарды белгілі бір мерзімге пайдалануға беру.
Оған қоса,  жалға беру туралы келісімшартта бекітілген ретте жалға алушы-мемлекет
пайдасында өзінің кейбір құқығын шектей отырып жалға беруші-мемлекет жалға
берілетін аумаққа қатысты өз егемендігін сақтап қалады. 

Оған қоса Байқоңыр мәртебесі туралы мәселені шешу ұзаққа созылды.  Осының
салдарынан ұзақ уақыт бойы кешеннің дұрыс ғылыми-технологиялық,  әлеуметтік және
әкімшілік-құқықтық қызмет етуді қамтамасыз ету үшін заңи база анықталмады. Қазақстан
Байқоңырды өз меншігі деп санады, ал кешеннің қызмет етуін қамтамасыз етуді Ресеймен
жүзеге асып отырды. Осы жағдайды құқықтық реттеу қажеттігі орын алды.



«Байқоңыр»  ғарыш айлағын пайдалану бойынша ТМД қатысушы-мемлекеттердің
халықаралық ынтымақтастығы көп жақты және екі жақты негізде жүзеге асты. 1991 жылы
30 желтоқсанда Минскте ТМД мемлекеттерімен ғарыш кеңістігін зерттеу және пайдалану
бойынша бірлескен қызмет туралы Келісімге қол қойылды [1]. 1992  жылы 20  наурызда
Киевте ТМД мемлекет басшылары Кеңесі «Байқоңыр»  ғылыми-техникалық және
өндірістік кешенін пайдалану туралы шешімді қабылдады.  1992  жылы 15  мамырда
Ташкентте осы Кеңес ғарыштық бағдарламаларды орындау мүддесінде ғарыш
инфрақұрылымы объектілерін пайдалану және күтіп ұстау тәртібі туралы Келісімге қол
қойды. Осы Келісімдерді дамытуда 1992 жылы 25 мамырда Мәскеуде Ресей Федерациясы
мен Қазақстан Республикасы арасында екі жақты келісімшарт қабылданды – «Байқоңыр»
ғарыш айлағын пайдалану тәртібі туралы Қазақстан Республикасы мен Ресей
Федерациясы арасындағы Келісім[2].  Осы Келісімнің 2  бабына сәйкес «Қазақстан
Республикасының аумағында орналасқан «Байқоңыр»  ғарыш айлағы объектілері оның
меншігі болып табылады».

1994  жылы 28  наурызда Мәскеуде Қазақстан Республикасы мен Ресей Федерациясы
«Байқоңыр»  ғарыш айлағын пайдаланудың негізгі қағидалары мен шарттары туралы
Келісімге қол қойды [3].  Бұл Келісім келесіні бекітті,  Қазақстан Республикасынан жалға
алатын «Байқоңыр»  кешені сынау,  технологиялық,  өндірістік-техникалық,  ғылыми,
әлеуметтік және қамтамасыз етуші объектілерін құрайды,  сонымен қатар «Байқоңыр»
ғарыш айлағы мен жерүсті инфрақұрылымын және Ленинск қаласын (1995 жылдан бастап
Байқоңыр қаласы),  олардың қозғалмалы және қозғалмайтын мүлкін құрайды.  Оған қоса
Келісім күшіне енгеннен кейін үш айлық мерзімде Ресей мен Қазақстан арасында кешенді
жалдау шарты жасалуы қарастырылған.

1994  жылы 10  желтоқсанда Мәскеуде Ресей Федерациясы Үкіметі мен Қазақстан
Республикасының Үкіметі 20 жыл мерзімге осындай шартқа қол қойды (ары қарай – 1994
жылғы жалдау шарты),  кейінірек бұл мерзім 2004  жылғы 9  қаңтарда Астанада жасалған
Қазақстан Республикасы мен Ресей Федерациясы арасындағы «Байқоңыр» кешенін тиімді
пайдалану жөніндегі ынтымақтастықты дамыту туралы келісімнің 6 бабы ережесіне сәйкес
2050  жылға дейін ұзартылды [4].  «Байқоңыр»  кешенінің объектілерін Ресей
Федерациясының ғарыштық қызметі мүддесінде ары қарай ғарыш айлағын пайдалануды
қамтамасыз ету үшін  Қазақстан Ресейге жалға береді. 

Кейін қабылданған Қазақстан Республикасы мен Ресей Федерациясы арасындағы
Байқоңыр қаласының мәртебесі және ондағы атқарушы өкімет органдарын құрудың
тәртібі мен олардың мәртебесі туралы Келісімде (1995  жылығы 23  желтоқсандағы)
Байқоңырдың құқықтық мәртебесі айқындалды.

Осы екі жақты Келісімдер «Байқоңыр» кешенінің құқықтық базасын қалыптастырудың
негізін құрады,  қазіргі таңда олар елу шақты халықаралық келісімдермен және ондаған
Қазақстан мен Ресей заңнамалық актілерімен көрініс тапқан.

1994  жылғы жалға беру шартына сәйкес Байқоңыр қаласы -  оның аумағында жалдау
жағдайында жұмыс істеу үшін "Байқоңыр"  кешенінің объектілері,  "Байқоңыр"  ғарыш
айлағы қызметкерлерінің, олардың отбасы мүшелері мен қаланың басқа тұрғындары үшін
қажетті коммуналдық-тұрмыстық және әлеуметтік-мәдени жағдайлар жасайтын,  сондай-
ақ,  басқа да объектілер орналасқан Қазақстан Республикасының әкімшілік-аумақтық
бөлігі.  Байқоңыр қаласының мәртебесі туралы Келісімге маңызды толықтыру енгізілді,
яғни "Байқоңыр"  кешенi  жалға алынған кезеңде Ресей Федерациясымен қатынасында
Байқоңыр қаласына объектiлердiң,  кәсiпорындар мен ұйымдардың қауiпсiздiк қызмет
етуiне,  сондай-ақ азаматтардың тұру жағдайында айрықша тәртiптi  Ресей
Федерациясының федеральдық маңызы бар қаласына сәйкес мәртебе берiледi [5].

Байқоңырдың құқықтық мәртебесі ерекше.  Оның мәртебесі мен билік органдарының
өкілеттігі Ресей мен Қазақстанмен бірге айқындалған екі жақты халықаралық келісімде –
Байқоңыр қаласының мәртебесі туралы Келісімде айқындалған.  Келісімге сәйкес,
Байқоңыр қаласында қалалық өкiлеттi  өкiмет органдары құрылмайды.  Қала тұрғындары
өзiн-өзi басқару құқықтарын келесідей жүзеге асырады: 

-  қала аумағында өткiзiлетiн референдум арқылы,  сондай-ақ тұрған жерiнде
азаматтардың жалпы жиналыстарына, конференцияларына қатысу жолымен;



- аумақтың қоғамдық өзiн-өзi басқару (шағын аудан, тұрғын үй кешендерi, махаллалар,
үйлер және т.с.с.  комитеттерi/  органының,  сондай-ақ қаланың Қоғамдық кеңесiне осы
органдардың өкiлдерiн сайлауына қатысу арқылы. Халықтың аумақтық қоғамдық өзiн-өзi
басқару органдарына заңды тұлға құқықтары берiлмейдi.

Байқоңыр қаласының халқының қоғамдық өзiн-өзi  басқаруының ең жоғарғы органы
болып, аумақтық қоғамдық өзiн-өзi басқару органдарының, ұйымдардың және заңды тұлға
ретiнде тiркелген кәсiпорындардың өкiлдерiнен құрылатын,  Қоғамдық кеңес табылады.  
       Қоғамдық кеңес қаланың әкiмшiлiк органдарына, шаруашылық қызметтеріне тұрғын
үй қорын пайдалану,  құрылыс,  аумақтарды көркейту,  қоғамдық тәртiптi  қамтамасыз ету,
сауда және қоғамдық тамақтандыру,  көлiк,  тұрмыстық қызмет көрсету,  байланыс
кәсiпорындарының жұмыстарын жақсарту,  мүгедектерге,  зейнеткерлерге,  көп балалы
отбасыларына,  әл-ауқаты төмен халықтың жiктерiне әлеуметтiк көмек көрсету,  қала
дамуының неғұрлым перспективалы бағыттарын анықтау мәселелерiн шешуде, сондай-ақ
қалалық атқару органдарының бюджеттiк қаржының жұмсауына бақылау жасауға көмек
көрсету мақсатында құрылады.  Байқоңыр қаласының әкiмшiлiгi  болып қала әкiмiнiң
тiкелей басқаруымен iс-қимыл жасайтын атқарушы өкiмет органдары танылады. Қаланың
әкiмi  Ресей жағының ұсынуымен Қазақстан Республикасы Президентi  мен Ресей
Федерациясының Президентi  бiрiгiп тағайындайды.  Жалға алу келiсiмi  күшiнде тұрған
кезеңде қаланың әкiмшiлiгiн қаланың әкiмiнiң ұсынуымен Ресей Федерациясының
Yкiметi құрайды.

Байқоңыр  қаласының  мәртебесі  туралы  Келісімге  сәйкес  жалға  алу  шартының
орындалуы  кезiнде  Байқоңыр  қаласындағы  Қазақстан  Республикасы  және  Ресей
Федерациясы ұйымдарының, кәсiпорындарының және әскери бөлiмдерiнiң өзара iс-қимыл
жасау мәселелерiн "Байқоңыр" кешенiнiң Үйлестiру кеңесi шешедi.

Байқоңыр қаласының мәртебесі  туралы Келісімде Байқоңыр қаласының iс-әрекетiнiң
ерекше тәртiбi айқындалған. Байқоңыр қаласының аумағында "Байқоңыр" ғарыш айлағы
объектiлерiнiң,  Байқоңыр  қаласындағы  кәсiпорындардың,  сондай-ақ  тұрып  жатқан
азаматтардың  қауiпсiз  жұмыс  iстеуiн  Қамтамасыз  ету  мақсатында  ерекше  тәртіп
орнатылған, олар келесідей: аталған кешеннiң шекарасында немесе шегiнде бақыланатын
және (немесе)  кiруге  тыйым салынған аймақты белгiлеу;  келуге  және кетуге  шек қою;
аумағында  азаматтардың  тұрақты  тұруына  шек  қою;  белгiлi  бiр  қызмет  түрлерiмен
шұғылдануға  шек  қою;  келуге  және  тұруға  шек  қойылуына  байланысты  туындайтын
жылжымайтын мүлiктердi беру құқығын шектеу. 

Осылайша,  «Байқоңыр»  кешенінің  мәртебесі  Қазақстан  Республикасы
Конституциясының 4 бабының 3 тармағына және Ресей Федерациясы Конституциясының
15  бабының  4  тармағына  сәйкес,  екі  мемлекет  заңдары  алдында  басымдыққа  ие
халықаралық құқықтық актілермен айқындалады.

ПАЙДАЛАНЫЛҒАН ӘДЕБИЕТТЕР ЖӘНЕ НОРМАТИВТІК ҚҰҚЫҚТЫҚ АКТІЛЕР
ТІЗІМІ:

1 Содружество.  Информ. вестн.  Советов глав государств  и правительств СНГ. 1992.
Вып. 1. С. 19 - 21.

2   Соглашение  между Республикой  Казахстан  и  Российской  Федерацией  о  порядке
использования космодрома "Байконур" (г. Москва, 25 мая 1992 года).

3  Соглашение  об  основных  принципах  и  условиях  использования  космодрома
«Байконур». Постановление Верховного Совета Республики Казахстан от 14 июля 1994
года.



4 Қазақстан Республикасы мен Ресей Федерациясы арасындағы «Байқоңыр» кешенін
тиімді пайдалану жөніндегі ынтымақтастықты дамыту туралы келісімді ратификациялау
туралы Қазақстан Республикасының 2010 жылғы 29 сәуірдегі № 273-IV Заңы.

5 Қазақстан Республикасы мен Ресей Федерациясы арасындағы Байқоңыр қаласының
мәртебесі  және  ондағы  атқарушы  өкімет  органдарын  құрудың  тәртібі  мен  олардың
мәртебесі  туралы келісімді  бекіту туралы Қазақстан  Республикасының 1998 жылғы 22
желтоқсан N 329-I Заңы. 

Некоторые вопросы правового статуса комплекса «Байконур»
Резюме

Автор  статьи  рассматривает  особенности  правового  статуса  комплекса  «Байконур»,
также изучает некоторые вопросы правового регулирования комплекса «Байконур».

Summary

Some questions of legal status of the «Baikonur» complex

The author of article considers features of legal status of the Baikonur complex, also studies
some questions of legal regulation of the Baikonur complex.


